   Балага белем һәм тәрбия бирү – иң кыен, иң четереклке эшләрнең берсе. Ул гасырлар буена шулай килгән һәм киләчәк тә. Чөнки ул- мәңгелек мәсьәлә. Бер генә ата да, бер генә ана да бала тәрбиясен читләтеп үтә алмый. Ул гаять җаваплы эшнең ачысын-төчесен татырга тиеш. 
  Берәүләргә ул җиңелрәк бирелә, аларның балалары яхшы укый, яхшы тәрбия алып үсә, андый ата-ана өчен бала бәхет, шатлык китерә. Ә икенчеләргә, киресенчә, бала борчу китерә. 

  Моның билгеле сәбәпләре бар. Кайбер ата-аналар  баланы мәктәпкә хәзерләүгә, укытучы аңа тәрбия бирүгә жиңел карыйлар.

Аны мәктәп эше дип уйлыйлар.

  Дөрес, мәктәп тә, укытучы да балага ныклы белем һәм тәрбия бирергә тиеш. Бу-бәхәссез. Ә ата-ана? Алар да бу эштән читтә кала алмый. Мәктәп тә, гаилә дә бала язмышы өчен бер үк   дәрәҗәдә җавап бирә. Баланың мәктәптә , укытучы  янында 4-5 сәгать кенә булуын, калган вакытын гаиләдә уздыруын искә алсак, ата-ананың җаваплылыгы тагын да үсә төшүен берәү дә инкарь итмәс.

    Иң  элек  ата-ана баланы мәктәптә яхшы укырга хәзерләргә , мәктәпкә йөри башлагач , яхшы уку өчен шартлар тудырырга, укытучы дәрестә башлаган эшне өйдә дәвам итәргә тиеш. Ата-ана-баланың икенче укытучысы. 

Укучыны тырыш булырга, басылып, яхшы эшли, яхшы укый. вакытында укый белергә, мәктәп белән гаилә бергәләп өйрәтәләр. Бу эштә мәктәп белән гаилә дуслыгының әһәмияте әйтеп бетергесез зур. Дөресрәге , баланың ничек укуы, аның нинди кеше булуы, нәкъ менә гаилә белән мәктәпнең балада нинди күнекмәләр, сыйфатлар тәрбияләүләре белән бәйле. Бөтен игътибар балада тырышлык, түземлелек, максатка омтылучанлык, ихтыяр көче тәрбиләүгә юнәлтелгән булырга тиеш.

  Тәҗрибәле  ата-аналар балаларының кайсы класста укуына карамастан, мәктәп, укытучы, мәктәп эшчеләре белән тыгыз элемтәдә торалар. Балалары укый торган классның тормышы белән танышып һәм кайчан нинди теманы үтүен , класска нәрсәләр кирәк булуын белеп торалар. Ата-аналар укыту программасы таләпләрен белеп торырга тиешләр. 

  Бала тәрбиясенә карата    бөек педагог А.С.Макаренко болай ди : «Кайбер гаиләдә  укыту-тәрбия эшенә  карата тулы ваемсызлык хөкем сөрә : ата-аналар да, балалар да бер түбә астында гына яшиләр. Баланың укуы, дәрестән тыш вакытын үткәрүе белән кызыксынмыйлар, аларны үзлекләреннән өйрәнерләр дип исәплиләр. Аларның ачык максаты да , билгеле бер программасы да юк. Андый очракта , билгеле, нәтиҗә дә очраклы булачак һәм еш кына андый ата-аналар соңыннан нишләп балаларыбыз начар булдылар соң әле безнең дип гаҗәпләнәләр. Нәрсә эшләргә теләвеңне белмәсәң, эшнең нәтиҗәлелегенә  ирешмәсәң, бер эшне дә яхшы башкарып булмый.»
   Мәктәп , укытучы, һәм тәрбиячеләр белән тыгыз элемтәдә тору ата-анага алдагы бурычларны дөрес билгеләргә дә, баланың укуында материалның йомшак үзләштерелгәнен белеп, вакытында ярдәм итәргә , өстәмә эшләргә мөмкинлек бирә. 

   Кайсы фәнне алдан хәзерләргә соң?  Менә бала мәктәптән кайтты. Ул көндәлек режим нигезендә ашарга, ял итәргә , булышырга тиеш. Барысыннан да элек ул көнен режим нигезендә оештырырга тиеш. Укудан кайтып, билгеле бер вакыт саф һавада уйнап кергәч, бала дәрес хәзерләргә тиеш.

  Дәрес хәзерләү, өй эшләрен үтәү, һәртөрле акыл хезмәте кебек, игътибарлы булуны, уй-фикереңне бер ноктага туплый белүне таләп итә. Без, ата-аналар еш кына моңа бәя биреп бетермибез. Балага кирәкле уңайлыклар тудырмыйбыз.
  Бала дәрес хәзерләргә утыргач, аны бүлдермәгез, кирәксә дә , кирәкмәсә дә сүз кушып борчымагыз. Тыныч шартларда да әле кайбер балалар фикерләрен бер җиргә туплап, басылып кына эшли алмыйлар.Кайберләре торып китә , уйнап, йөгереп килә, тәрәзәдән карый, уенчыклар эзли башлыйлар. Ә уку бирелеп, бөтен акыл сәләтеңне җигеп, басылып эшләүне таләп итә.
   Дәрес хәзерли башлар алдыннан, алдагы көндә нинди фәннәр керүен һәм нәрсә эшләргә кирәклекне ачыклагыз. Бала кайсы фәннән алдан хәзерләргә кирәклеген белмәсә, сез  аңа ярдәмгә килегез. Укучы башта үзе уртача кыенлыкта дип тапкан фәнне хәзерләүдән башларга тиеш. Аннары кыен дип санаган фәненә күчә, ахырга иң җиңелен калдыра. Шуңа күрә кайсы фән бала өчен кыен, җиңел булуын ачыкларга кирәк.

  Вакытың булмаган, уку материалын белмәгән очракта да , баланың дәрес хәзерләвенә контроль ясау шарт. Бала дәрес хәзерләүгә вакытында утырамы, көндәлек режимны үтиме, кайсы фәннәрне ныклабрак хәзерли? Укучының дәфтәре, бигрәк тә язма эшләре ныклы контрольдә булсын.Ул дөрес , чиста, матур, тырышып язсын.

  Шуны истә тотарга кирәк: бала дәресне мөстәкыйль хәзерләсен. Бервакытта да әйтеп эшләтергә, эшләп бирергә ярамый.

  Авыр хәлдә калганда, бигрәк тә мәсьәләләр чишкәндә, укучының үзенә уйларга вакыт калдырырга, ярдәмче сораулар бирү юлы белән аның аңлавына ирешү- иң әһәмиятлесе.

   Әгәр балага уйларга ирек бирмәсәң, ачуың килеп, кызып китсәң, авыр сүз, кимсетү сүзе әйтсәң, билгеле, бу баланың үз  көченә , сәләтенә ышануын киметәчәк.

Андый ярдәмнең кирәге юк. Дәрес хәзерләргә булышканда, аңа контроль ясаганда, аңлатканда саклык, акыл белән эш итү , сабырлык, балага ышаныч- иң кирәкле сыйфатлар. Гомумән, укыту-тәрбия эше-сак булуны таләп итә.

  Балага, аның сәләтенә, булдыра алуына ышанырга, баланың нәрсәләр белән мавыгуын, кызыксынуын, нинди ярдәм кирәк булуын белеп торырга, вакытында аңа максатка яраклы юнәлеш, киңәш бирергә ялгышын төзәтергә, яхшы эше өчен мактарга кирәк.Болар - дәрес караганда гына түгел, гомумән тәрбия эшендә иң кирәк чаралар.
  Кайвакыт ата-ананың вакыты булмый. Бала дәресен иптәше белән хәзерләде ди. Бу-кирәк нәрсә, ләкин  моның күңелсез булу очрагы бар. Бала иптәшеннән гел күчереп утырмыймы, аңлап эшлиме? Эштән бушагач, баладан укыганын сөйләтергә, аңа сораулар бирергә, сораштырырга кирәк.

  Ата-анага мәктәп һәм укытучы белән озак вакыт, системалы эшләргә кирәк.

  Иренү- бала тәрбияләүдә бик тә зарарлы. Сез иренеп, яки башка сәбәп белән баланың дәрес хәзерләвен бүген тикшермәдегез, иртәгә вакытыгыз булмады, өченче көнне кичектергесез берәр эш килеп чыкты ди, шул арада баланың да иренүе, бүгенге эшне иртәгә калдыруы, мөмкин, шуның аркасында мәктәпкә дәрес хәзерләмичә бару аның гадәтенә  әйләнеп китмәс дип әйтеп булмый.
  Бала тәрбияләүдә , аның мәктәптә яхшы укуында тагын бер әһәмиятле мәсьәләне кисәтеп китәргә кирәк.

  Сүз гаилә членнары арасында бердәм таләп булдыруның әһәмияте турында бара. Кайбер гаиләләрдә бердәм таләп булмаудан , бала эгоист, ялагай булып үсә, тора-бара әти-әнисен дә башка гаилә членнарын да тыңламый башлый. Аның яхшы укуына, чын кеше булуына зарар килә.Үзара бер-берсен ихтирам иткән гаиләләрдә бала тәрбияләүдә беркайчан да каршылыклар килеп чыкмый. 

  Җыеп әйткәндә, балага даими булышлык кирәк. Ул сезнең һәр хәрәкәтегездән, сүзегездән, эшегездән әнә шул булышлыкны тоеп торсын.
  Бу аңа таза, шат күңелле булып үсәргә, яхшы укырга , белем алырга ярдәм  итәр.

